
O REGULAMENTO SOBRE A ESTRUCTURA E O FUNCIO- 
NAMENTO DO REXISTRO XERAL DE COOPERATIVAS 

DE CATALUÑA 

Isabel SÁNCHEZ CABANELAS 

En cumprimento da Disposición final primeira da Lei 18/2002, de 5 de 
Xullo, de Cooperativas de Cataluña, modificada pola Lei 13/2003, apróbase 
mediante o Decreto 203/2003, de 1 de Agosto o Regulamento sobre a 
Estructura e o Funcionamento do Rexistro Xeral de Cooperativas de Cataluña. 

O Decreto 203/2003 ten por obxecto a calificación, a inscrición, a reso- 
lución e a certificación de tódalas sociedades cooperativas incluidas no 
ámbito de aplicación da Lei de Cooperativas de Cataluña, coa excepción 
das sociedades cooperativas de crédito, xa que estas sociedades disporán 
dun rexistro propio. 

O Regulamento desenvolve o seu contido ó longo de 4 Disposicións 
Adicionais, 1 Disposición Transitoria, 1 Disposición Derogatoria, 2 
Disposicións Finais e 93 artigos divididos en catro capítulos e un Anexo. 

O Decreto contempla un Rexistro Xeral de Cooperativas con carácter 
desconcentrado e organizado nun Rexistro Central, adscrito á Dirección 
Xeral de Economía Social, Cooperativas e Autoempresa, e un Rexistro 
territorial adscrito ás subdireccións Xerais de Asuntos Laborais e de 
Ocupación de Barcelona, Girona, Lleida, Tarragona e as Terras do Ebro. 

Os principios rexistrais que rexen o funcionamento do Rexistro Xeral de 
Cooperativas de Cataluña, principios de legalidade, presunción de exactitud e 
validez, publicidade material e formal, fe pública, prioridade e tracto sucesivo 
son desenvolvidos na Sección Segunda do Capítulo primeiro, artigos 3 a 8.

O artigo 6 da referida Sección regula as dúas formas de facer efectiva a 

publicidade rexistral: a certificación e a nota simple que terán que expedir- 

se nun prazo máximo de quince días. 

Asemade, afirmase que só mediante a certificación se pode acreditar 

fehacientemente o contido dos asentos rexistrais. 

O mesmo artigo 6.5, afondando no principio de publicidade que rexe en 

materia rexistral, establece a obriga para a Dirección Xeral de Economía 

Social, Cooperativas e Autoempresa de publicar mensualmente no DOGC, as 

sociedades cooperativas constituidas nese período, e cada seis meses, tamén 

no DOGC, as sociedades cooperativas que causaron baixa neste período. 

Pese ó sinalado no párrafo anterior e en contradicción con este carácter 
aberto na interpretación do principio de publicidade rexistral, temos o arti- 
go 79.2 que esixe acredita-la condición de interesado, de acordo co artigo 
31 da Lei 30/92 de Réxime Xurídico das Administracións Públicas e 
Procedemento Administrativo Común, para consulta-los documentos con- 

tables depositados no Rexistro. 

Será a Sección Terceira do Capítulo Primeiro, artigos 9 e 10 a que regu- 
le os libros do Rexistro, e a Sección Primeira do Capítulo Cuarto desen- 

volverá o procedemento de legalización dos mesmos. Establece o regula- 
mento no seu Capítulo Primeiro que para inscribi-las sociedades cooperati- 
vas nos rexistros territoriais competentes deberá existir un libro diario, un 
libro de inscrición de cooperativas e un libro de inscrición do depósito das 
contas anuais. Contempla esta Sección a posibilidade de que os libros estén 
formados por follas móviles, libros encuadernados e foliados ou ben sopor- 
tes informáticos, debendo en tódolos casos estar numerados correlativa- 

mente. Os libros que obrigatoriamente terán que levar as sociedades coo- 

perativas, as federacións e as confederacións deberán ser legalizados polo 
rexistro competente de cooperativas de Cataluña. Será competente para 
legaliza-los libros o rexistro que o sexa para inscribi-la constitución da 
sociedade cooperativa. O prazo para presenta-los libros a legalizar no 
Rexistro será de seis meses dende a data de peche do exercicio, e o Rexistro 
disporá de tres meses para legalizalos mediante selo e dilixencia firmada 

polo encargado. 

Nos libros do rexistro, se practicarán asentos que serán susceptibles de 
conter erros materiais ou conceptuais. A rectificación dos erros, segundo os 
artigos 13 a 17 do regulamento, salvarase cun asento novo, que terá un 

número novo que no caso de erro de concepto terá que indicar “equivoca- 

do o concepto”.

Será no Capítulo Segundo, artigos 18 a 34 onde se regule o procede- 
mento de inscrición das sociedades cooperativas. O articulado da Sección 
Primeira deste Capítulo Segundo ennumera distintas vías de inscrición 
rexistral; en concreto a inscrición poderá ser efectiva mediante: escritura 
pública, certificación, comunicación do órgano xudicial ou administrativo 
que adoptou os acordos susceptibles de inscrición, ou da representación 
procesal á cal foron entregados. 

Como resulta evidente, a achega do documento ó Rexistro non implica sen 
máis a súa inscrición; tal e como establece o artigo 26, será mediante a cuali- 
ficación cando se estude a adecuación xurídica dos actos e o cumprimento das 
formalidades esixidas nos documentos nos que eses actos se formalicen. 

O órgano competente para cualificar será, no caso dos Rexistros 
Territoriais, o subdirector xeral de Asuntos Laborais e de Ocupación corres- 
podente ou a persoa na que este delegue; no caso do Rexistro Central, o 
director Xeral de Economía Social, Cooperativas e Autoempresa ou a per- 
soa na que este delegue. 

Na cualificación, que terá que ser unitaria, deberánse recoller tódolos 
defectos que afectan ó documento e que impiden ou suspenden a súa ins- 
crición. Non é posible facer unha cualificación xeral, sen máis, senón que 
é obrigado enumerar cada un dos erros que se aprecian no documento pen- 
dente de inscrición. Contra a resolución de cualificación e inscripción dun 
documento no Rexistro de Cooperativas competente, as persoas interesadas 
poderán interpoñe-lo correspondente recurso de alzada frente ó superior 
xerárquico e, se procede, recurso contencioso-administrativo. 

O prazo que contempla o regulamento para cualificar e inscribir é de 
tres meses a contar dende a presentación no rexistro da solicitude e a docu- 
mentación que se indica en cada caso. Unha vez transcurrido o prazo sen 
que se produza resolución expresa, a solicitude enténdese estimada por 
silencio, salvo nos supostos que establece a disposición adicional cuarta da 
Lei 18/2002, de 5 de Xullo, de Cooperativas. 

Asemade, os efectos da inscrición serán diferentes segundo a natureza 
do acto que a motiva. Así terá natureza constitutiva exclusivamente a ins- 
crición dos actos de: constitución, modificación de estatutos sociais, de 
fusión, de escisión, de transformación e de disolución e solicitude de can- 
celación de asentos das sociedades cooperativas. 

Ademáis da función de inscripción de asentos, o Rexistro Central de 

Cooperativas ten entre outras a función de expedir certificacións das deno-

minacións das sociedades cooperativas, federacións e confederacións. O 
regulamento obriga ás sociedades a incluir na sua denominación os termos 
“Sociedade cooperativa catalana” ou as abreviaturas “ScoopC” ou “SECC”, 

e o réxime de responsabilidade das persoas socias. 

As cooperativas que teñan que crear unha sección de crédito terán que 

inclui-la expresión “y sección de crédito” dentro da sua denominación 
antes dos termos “sociedade cooperativa catalana” ou as suas abreviaturas. 

A utilización na denominación de adxetivos “nacional”, “estatal”, “auto- 

nómico”, “provincial”, “municipal” ou “oficial” só procederá cando se acre- 

dite que a maioría de capital social pertence a unha Administración pública. 

As sociedades cooperativas poderán ter unha denominación subxectiva 

ou razón social, a cal non poderá incluir total ou parcialmente o nome 
dunha persoa natural ou xurídica que non sexa socia da sociedade excepto 

que a persoa non socia dea o seu consentemento expreso. 

Esta obriga motiva que no caso de que unha persoa cuio nome figure na 

razón social, perda a condición de socio, a sociedade quedará obrigada a 

modificar inmediatamente a sua razón social. 

Asemade, as sociedades cooperativas poderán ter unha denominación 
obxectiva que se poderá referir a unha ou máis actividades economicas ou 
ser de fantasia. Non permite o Regulamento do rexistro, adoptar denomi- 
nacións obxectivas que fagan referencia a unha actividade que non estea 

incluida no obxecto social. 

Mención aparte merece o tratamento que o Regulamento da á prohibi- 
ción de identidade de denominación no artigo 87. Neste artigo se establece 
a denegación de certificación de denominación cando a persoa encargada 

do Rexistro teña constancia da utilización da denominación que se preten- 
de obter, por outro tipo de sociedade que estea inscrita no rexistro corres- 

pondente. O párrafo segundo do citado artigo vai máis aló, Ó afirmar que 
persistirá esta negativa para a inscripción incluso no caso de que a socieda- 
de non figure inscrita en ningún rexistro pero que á persoa encargada do 
rexistro lle conste notoriamente que coincide con outra entidade existente. 

Entende o Regulamento que a identidade na denominación existe non só 

no caso de coincidencia total e absoluta, senón cando se empreguen as mes- 
mas palabras en diferente orde, xenero ou número, cando se empreguen as 

mesmas palabras con adición ou supresión dalgún termo ou expresións 

xenéricas ou accesorias, ou coa inclusión de parénteses, comillas ou outros 

signos ortográficos. Os termos ou expresións xenéricas serán apreciados

segundo o seu efecto diferenciador ou o seu uso xeralizado. Asemade non 
serán admitidas a utilización de palabras diferentes que teñan a mesma 
expresión fonética. 

Pese ó establecido no párrafo anterior, o Regulamento do Rexistro Xeral 
de Cooperativas de Cataluña, permite exclui-la aplicación dos criterios res- 
trictivos antes citados cando a solicitude de certificación se faga a instancia 
ou con autorización da sociedade afectada pola nova denominación. Na cer- 
tificación expedida deberase consigna-la referencia oportuna á autorización, 
autorización que se fará constar na escritura de constitución da sociedade. 

Finalmente o regulamento remata cun anexo adicado a desenvolve-lo 
modelo para a presentación das contas anuais.


